
Выданне прысвечана знакамітаму гродзенскаму жывапісцу, 

графіку, тэатральнаму мастаку – Льву Самойлавічу Баксту. У 

2016 годзе  прыхільнікі творчасці сусветна вядомага майстра 

адзначаюць яго 150-гадовы юбілей. 

Матэрыялы бібліяграфічнага спіса «Прадвеснік новай 

эстэтыкі» размешчаны ў алфавіце аўтараў і загалоўкаў. 

Бібліяграфічнае апісанне падпарадкоўваецца ДГСТу 7.1-2003 

«Бібліяграфічны запіс. Бібліяграфічнае апісанне. Агульныя 

патрабаванні і правілы састаўлення».   

Бібліяграфічны спіс літаратуры будзе карысны ўсім тым, 

хто цікавіцца  беларускім мастацтвам. 

Бакст Леў Самойлавіч 
 

(09.05.1866–27.12.1924) 
 

Леў Бакст ( Лейб-Ха́ім Изра́ілевіч 

Розенберг)  нарадзіўся 9 мая 1866 года у 

г. Гродна ў адукаванай яўрэйскай сям'і, 

якая мела вялікія культурныя і духоўныя 

традыцыі. Неўзабаве пасля нараджэння 

будучага мастака сям'я пераехала ў 

Пецярбург, дзе і была закладзена аснова 

светапогляду маладога Розенберга. 

Паўплываў на яго асобу і дзед, які доўгі 

час жыў у Францыі і арганізаваў у сваёй 

кватэры на Неўскім праспекце мастацкі 

салон.  

Вучыўся будучы мастак ў 6-й 

Пецярбургскай гімназіі, Пецярбургскай 

Акадэміі мастацтваў (1883–1887 гг.), парыжскіх студыях (1893–1897). 

Знаёмства са знакамітымі рускімі дзеячамі культуры і мастацтва 

І. Левітанам, І. Буніным, І. Рубінштэйнам, С. Дзягілевым, А. Блокам і 

інш. вызначыла прагрэсіўныя наватарскія погляды мастака, які 

выбраў у якасці псеўданіма прозвішча бабулі па мацярынскай лініі. 

Клапаціўся пра лёс таленавітага юнака з Гродна і скульптар 

Марк Антакольскі – ураджэнец Вільні, які дапамог яму ў 1883 г. 

уладкавацца вольным слухачом у Пецярбургскую акадэмію 

мастацтваў. Сяброўства  з Валянцінам Сяровым, таксама студэнтам 

акадэміі, стала вельмі важным для развіцця Бакста-мастака. 

Акадэмізм і руціна, што панавалі ў гэтай установе, не маглі задаволіць 

юнака, і ў 1887 г., не скончыўшы курса, ён пакінуў вучобу. Некалькі 

гадоў працаваў як ілюстратар, экспанаваў свае карціны на мастацкіх 

выстаўках. 

Першае публічнае выступленне Л. Бакста адбылося ў 1889 г. 

жанравай карцінай «Муж і жонка» (экспанавалася ў Магілёве і 

Гродна). Вядомы творы «Вячэра» (1902), «Антычнае бачанне», 

«Лівень», «Элізіум» (усе 1906), «Старажытны жах» (1908). 

У 1893–1896 гг. Л. Бакст удасканальваў сваё майстэрства ў 

парыжскіх студыях Ж.-Л. Жэрома і Р. Жульена, пазней у фінскага 

мастака А. Эдэльфельта. У 1890-я гады ён шмат працаваў у тэхніцы 

акварэлі, маляваў партрэты, пейзажы. Асабліва важным для яго ў той 

час становіцца знаёмства з Аляксандрам Бенуа і яго сябрамі – 

будучымі ўдзельнікамі аб'яднання «Свет мастацтва», з якім звязаны 

далейшы лёс Л. Бакста. Нараджэнне Бакста-графіка адбылося ў 

асяродку гэтага аб'яднання, члены якога арганізавалі выданне 

аднайменнага часопіса, мастацкі аддзел якога ён і ўзначаліў. Акрамя 

таго, супрацоўнічаў з часопісамі «Залатое руно», «Апалон». 

Жывапісныя работы Бакста публіка магла бачыць на вернісажах, 

арганізаваных «Светам мастацтва», у якіх ён удзельнічаў не толькі як 

пастаянны экспанент, але і як мастак інтэр’ера. Да гэтых выставак у 

Расіі не звярталася асаблівай увагі на мастацтва экспазіцыі. 

Афармленне выставак аб'яднання «Свет мастацтва» стала сапраўды 

рэвалюцыйным. 

Мастак рэгулярна выстаўляўся ў еўрапейскіх краінах, не 

стамляўся вандраваць па свеце.  Яго сумеснае падарожжа ў 1907 г. з 

В. Сяровым па Грэцыі і Крыце стала пераломным для вобразнага 

разумення антычных традыцый у сучаснай еўрапейскай культуры. 

У 1906–1909 гг. выкладаў жывапіс у прыватнай мастацкай 

школе Л. М. Званцавай у  Пецярбургу, дзе  сярод  яго  вучняў  быў і 

М. Шагал. 

Першым спектаклем, для якога Бакст стварыў дэкарацыі і 

касцюмы, стаў балет «Сэрца маркізы» для імператарскіх тэатраў у 

пастаноўцы вядомага балетмайстра М. Петыпа. 

3 1910 г. Л. Бакст жыў пераважна ў Парыжы і прымаў самы 

актыўны ўдзел у стварэнні новага кірунку ў сучасным мастацтве – 

«Рускія сезоны за мяжой» С. П. Дзягілева, які паяднаў лепшых 

мастакоў Еўропы на глебе ўніверсальнай сінтэтычнай творчасці. 

Л. Бакст стаў тут бясспрэчным лідарам. Яму належаць 

сцэнаграфічныя распрацоўкі і эскізы тэатральных касцюмаў, якія былі 

прызнаны лепшымі ў сусветным мастацтве пачатку 1910-х гадоў. 

Сярод сцэнічных увасабленняў узорнымі да сённяшняга дня лічацца 

вобразы Алены Спартанскай, Шахеразады, Дафніса і Хлоі, Сіняга 

бога, Саламеі, Клеапатры і інш. Л. Бакст атрымаў вышэйшую 

дзяржаўную ўзнагароду Францыі – ордэн Пачэснага легіёна (1914). 

У канцы 1890-х – пачатку 1900-х гадоў ён працаваў у 

Маскоўскім мастацкім і Аляксандраўскім тэатрах. У 1910–1920-я гады 

мастак  працаваў  у тэатрах Лондана, Нью-Ёрка,  Бруселя, Рыма. У 

1914 г. абраны членам Імператарскай акадэміі мастацтваў. 

Важнае месца ў творчасці мастака займаў партрэт. Ён выканаў 

шмат  выдатных партрэтаў  (І. І. Левітан,  І. А. Бунін,  К. Дэбюсі,   

А. Н. Бенуа, І. Рубінштэйн, А. Белы, З. Гіпіус, А. Талсты, А. Дункан і 

інш.) і станковых твораў («На схіле гадоў», «Вячэра», «С. П. Дзягілеў 

з нянькай» і інш.). 

Напрыканцы свайго жыцця Л. Бакст працаваў у Амерыцы і 

Францыі, пісаў партрэты, афармляў спектаклі тэатраў «Гранд-Опера», 

«Мішэль» і трупы Іды Рубінштэйн, выступаў як лібрэтыст. 

Майстру выпала рэдкая прыжыццёвая слава. Імя знакамітага 

жывапісца Льва Бакста стала сінонімам сувязі ўсіх мастацкіх 

традыцый свету на глебе мадэрна. Мастак – прадвеснік новай эстэтыкі 

XX ст. Л. Бакст атрымаў шырокую вядомасць дзякуючы сваім творам 

у кніжнай графіцы, станковым жывапісе і тэатральна-дэкаратыўным 

мастацтве.  

Праслаўлены тэатральны мастак і сцэнограф, дэкаратар і 

мадэльер, партрэтыст і майстар станковага жывапісу, кніжны 

ілюстратар і аўтар тэарэтычных прац у галіне мастацтва. Ніхто з 

мастакоў-суайчыннікаў у той час не меў такого поспеху і 

папулярнасці ў замежнага гледача. Вытанчанай пластыкай і раскошай 

бакстаўскіх касцюмаў і дэкарацый былі заварожаны Парыж, Лондан, 

Монтэ-Карла, Нью-Ёрк. Уплыў Льва Бакста перайшоў за межы 

тэатральнай рампы, выявіўся ў мадэлях адзення, у афармленні 

інтэр’ераў, увогуле ў станаўленні мастацкага стылю XX ст. 

Памёр мастак 27 снежня 1924 г. ад ацёку лёгкіх у Парыжы, яго 

імем названа вуліца ў сталіцы Францыі. 

https://be-tarask.wikipedia.org/w/index.php?title=%D0%9A%D0%BD%D1%96%D0%B6%D0%BD%D1%8B_%D1%96%D0%BB%D1%8E%D1%81%D1%82%D1%80%D0%B0%D1%82%D0%B0%D1%80&action=edit&redlink=1
https://be-tarask.wikipedia.org/w/index.php?title=%D0%9A%D0%BD%D1%96%D0%B6%D0%BD%D1%8B_%D1%96%D0%BB%D1%8E%D1%81%D1%82%D1%80%D0%B0%D1%82%D0%B0%D1%80&action=edit&redlink=1

